John James cyf. Bethan Clement

FFRWYTH YR YSBRYD YDY HUNANREOLAETH

Darlleniad o’r Ysgrythur: 1 Corinthiaid 9:24 - 27

Cyflwyniad

Efallai mai hunanreolaeth ydy’r olaf ar y rhestr ond dydy hynny ddim yn golygu ei fod yn llai pwysig.  Edrychwch ar Diarhebion 16:32, ‘Mae ymatal yn well nag ymosod, a rheoli tymer yn well na choncro dinas .’  

Mae rhai yn dweud fod pobl, fel ceir modur, yn gallu bod yn beryglus os ydyn nhw allan o reolaeth.  Ffrwyth yr Ysbryd ydy cydbwysedd – bywyd cytbwys sy’n  osgoi eithafion.  Mae hunanreolaeth yn berthnasol i gymaint o bethau bob dydd fel sut ydyn ni’n gwario’n harian, faint o fwyd ydyn ni’n fwyta, faint o amser ydyn ni’n ei roi i waith a chyfarfodydd Cristnogol, yn ogystal ag i weithgareddau hamdden.

Mae pedwar maes penodol lle mae angen hunanreolaeth.

1. Hunanreolaeth mewn perthynas â’n bywyd meddyliol, 2 Corinthiaid 10:5.

Rhaid i ni rwymo pob meddwl i fod yn ufudd i Grist.  Mae concro temtasiwn yn golygu concro meddyliau, nid pethau.

2. Hunanreolaeth mewn perthynas â’r tafod.

Iago 3:2, ‘Dyn ni i gyd yn gwneud pob math o gamgymeriadau. Os oes rhywun yn gallu rheoli ei dafod, a dweud dim byd o'i le byth, dyna i chi berson perffaith! Rhywun sy’n gallu rheoli ei hun yn llwyr.’ Rydyn ni i gyd yn adnabod pobl sy’n rhy barod eu tafod – pobl sy’n 

· llawn cleber wast ac yn hel clecs, 

· beirniadu’n ddi‑sail, 

· barnu ar frys, 

· cyffredinoli, 

· dadleuol eu hysbryd, 

· defnyddio ebychiadau a rhegfeydd yn aml, 

· gor‑ddweud, 

· defnyddio bygythiadau ac yn gwneud addewidion gwag yn aml.  


Mae’r rhain i gyd yn arwyddion o ddiffyg hunanreolaeth.

3. Hunanreolaeth mewn perthynas â dicter.


Diarhebion 25:28, ‘Mae rhywun sy’n methu rheoli ei dymer fel dinas a’i waliau wedi eu bwrw i lawr.’ Mae rhywun wedi dweud ‘Cadwch eich tymer – does neb arall ei eisiau!’    Mae gweld rhywun mewn tymer ofnadwy yn codi ofn.  Mae pethau’n cael eu dweud ac mae pobl yn flin wedyn eu bod wedi dweud y pethau hyn.

4. Hunanreolaeth mewn perthynas â’r corff.

1 Corinthiaid 9:24 – 27.  Mae chwantau rhywiol heb eu rheoli yn gallu achosi llanast, edrychwch ar 1 Pedr 2:11 a chymharwch â Salm 132:4 a Genesis 27:4.

Dywedwyd yn aml bod yr hyn ydyn ni’n cyfrif mwy na’r hyn ydyn ni’n gwneud.  Dylai bod yn Gristion olygu bod fel Iesu Grist.  Pan ddywedodd Iesu wrth ei ddisgyblion ‘Dilynwch fi’, roedd yn golygu y dylen nhw fodelu eu bywyd nhw ar ei fywyd e.  Y ffaith ydy bod pobl sy ddim yn Gristnogion yn disgwyl i Gristnogion fod yn Grist-debyg.  Ysgrifennodd Paul at ei ffrindiau a dywedodd e wrthyn nhw am ddilyn ei esiampl e fel roedd e’n dilyn esiampl Crist, 1 Corinthiaid 11:1.  Does neb yn dod yn Grist-debyg dros nos.  Mae creisis tröedigaeth yn cael ei ddilyn gan gyfnod o sancteiddio.  Yr Ysbryd Glân sy’n trawsffurfio cymeriad.  Mae’r nodweddion rydyn ni wedi bod yn edrych arnyn nhw’n pwyntio i gyfeiriad y math o bobl dylen ni fod.  Dywedodd rhywun, ‘Rhinweddau Crist ydy ffrwythau’r Ysbryd’.
Cwestiynau ar gyfer trafodaeth

1. Edrychwch ar 1 Corinthiaid 9:24 – 27.  Trafodwch pam mae Paul yn defnyddio athletwr fel esiampl o hunanreolaeth.

Pa wersi ydyn ni’n gallu eu dysgu gan yr athletwr yma?

2. Beth mae Paul yn ei olygu wrth ‘dw i'n disgyblu fy hun yn llym’? adnod 27?

Oes yna le o fewn disgyblaeth Gristnogol i hunan fflangellu?

3. Beth ydy’r ffordd orau rydych chi wedi dod o hyd iddi i  reoli:

· Eich meddyliau

· Eich tafod

· Eich tymer

· Eich chwantau corfforol?

4. Beth ydy’ch barn chi ar ddisgyblaeth Eglwysig i’r rhai sy’n methu ymarfer hunanreolaeth?

Dangoswch beth ydych chi’n meddwl sy’n addas, os rhywbeth.

